In verwondering oor God

Deon Binneman vertel van die voëltjie wat elke dag in sy tuin kom water drink.  Hy wil graag die voëltjie afneem, maar ontdek dat dit ‘n baie fyn proses is.  Waar hy fokus, bepaal die foto wat hy gaan kry.  Soms fokus hy op die ogie, soms op die bekkie.  So is dit natuurlik ook van ons idees oor God.  God is altyd meer as wat ons kan dink, as wat ons in fokus kan kry.  
Dit is natuurlik ook belangrik dat ons besin oor ons Godsbeelde.  Ons denke oor God is nie iets wat in die lug hang nie.  Dit het ‘n bepalende invloed op ons lewe, hoe ons kies om op probleme of seëninge te reageer, hoe ons medemense behandel, hoe ons in spesifieke situasies optree, ens.  

Daarom is dit goed om soms ons ou Godsbeelde nuut af te stof, om te herbesin oor wat dit beteken dat God Skepper, Verlosser, Voorsiener, Barmhartig en Genadig is.  Wanneer ons só nuut na ons verstaan van God kyk, sal ons altyd in verwondering staan voor ons God wat nie in ‘n boks pas nie. 

Ons weet natuurlik dat God kwaad word, maar onthou nie so maklik dat God ook huil nie.  Die ontdekking dat die Hebreeuse woord vir God se barmhartigheid verband hou met die woord vir baarmoeder, maak vir ons ‘n heel nuwe perspektief op hierdie beskermende barmhartigheid oop.  Wanneer ons nuut kyk, ontdek ons dat God intiem betrokke is by diegene wat hy verlos, soos ‘n kryger of ‘n vrou in kraam.  Ons probleme laat hom nie onaangeraak nie.  

Hierdie nuwe perspektiewe op ou beelde wat ons van God het, kan ons ook dra deur dié tye wanneer ons voel dat God ver is.  God is nooit verder van ons as wat ‘n ma is van die fetus in haar baarmoeder nie.  Selfs in die ver-voel tye, is ons steeds geborge in God se skeppende, verlossende, barmhartige en genadige liefde.

